
Trajnimi online u fokusua në ofrimin e një kuptimi të përbashkët dhe praktik mbi procesin e bashkë-krijimit në kuadër të Open Government Partnership (OGP), si një element thelbësor për hartimin e Planit të ri Kombëtar të Veprimit 2026-2030.
Në pjesën e parë të trajnimit, pjesëmarrësit u njohën me parimet themelore të bashkë-krijimit, rëndësinë e tij për qeverisjen e hapur dhe përfitimet që sjell për cilësinë, legjitimitetin dhe zbatueshmërinë e angazhimeve të OGP-së. U sqaruan standardet e pjesëmarrjes dhe bashkëkrijimit të OGP-së duke theksuar nevojën për dialog të strukturuar ndërmjet institucioneve publike, shoqërisë civile dhe aktorëve të tjerë të interesuar, si dhe rëndësinë e transparencës, aksesit në informacion dhe githëpërfshirjes.
Një element kyç i trajnimit ishte diskutimi mbi çfarë funksionon dhe çfarë nuk funksionon në praktikë gjatë proceseve të bashkëkrijimit. U theksua se proceset efektive karakterizohen nga qartësia e rolit dhe afateve, pjesëmarrja e gjerë dhe e strukturuar, ndarja tematike e punës dhe ndërtimi mbi mekanizmat ekzistues. 
Në pjesën praktike të trajnimit, pjesëmarrësit punuan mbi ndërtimin e angazhimeve të OGP-së, duke përdorur modelin standard të angazhimit. U theksua rëndësia e identifikimit të një problemi konkret dhe specifik, ndërtimi mbi iniciativat ekzistuese, përcaktimi i zgjidhjeve të qarta nga ana e institucioneve, si dhe përcaktimi i rezultateve të matshme dhe etapave të verifikueshme. Gjithashtu, u sqaruan kriteret që përdoren nga Mekanizmi i Pavarur i Raportimit (IRM) për vlerësimin e angazhimeve, me fokus tek ndikimi, verifikueshmëria dhe potenciali për rezultate konkrete.
Trajnimi adresoi gjithashtu çështjet ndërsektoriale, duke nënvizuar nevojën për koordinim të hershëm, përcaktimin e roleve dhe përgjegjësive, si dhe përdorimin e grupeve tematike të punës për të krijuar një proces bashkë-krijimi funksional dhe efektiv.
Në përfundim, u prezantuan hapat e mëtejshëm pas trajnimit, përfshirë ndarjen e rezultateve të diskutimeve brenda institucioneve përkatëse, konfirmimin e koordinatorëve dhe burimeve, planifikimin e thirrjeve publike dhe publikimin e planit të bashkë-krijimit me afate dhe mundësi të qarta pjesëmarrjeje. Trajnimi shërbeu si një bazë e rëndësishme për forcimin e kapaciteteve të aktorëve të përfshirë dhe për sigurimin e një procesi bashkëkrijimi të strukturuar, gjithëpërfshirës dhe në përputhje me standardet e OGP-së.
